
GLOBAL IQLIM O‘ZGARISHI RISKI UNING 
MAMLAKAT IQTISODIYOTI MOLIYAVIY 

SEKTORIGA TA’SIRI

Annotatsiya: Ushbu maqolada global iqlim o‘zgarishining xavfi va uning mamlakatlar iqtisodiyotining moliyaviy sektoriga 
ta’siri o‘rganilgan. Tadqiqotda, birinchi navbatda, iqlim o‘zgarishining iqtisodiy barqarorlik, investitsiyaviy muhit va bank-
moliya tizimiga ta’siri tahlil qilinadi. Statistik ma’lumotlar asosida iqlim bilan bog‘liq jismoniy va tranzitsion xavflarning 
moliyaviy aktivlar qiymati, kredit xavflari, sug‘urta sektori va aktivlar portfeliga ta’siri yoritilgan. Shu bilan birga, yashil 
moliyalashtirish, ekologik investitsiyalar, karbon izlari va iqlim stress-testlari asosida moliyaviy barqarorlikni oshirish 
bo‘yicha strategiyalar muhokama etilgan. Mualliflar barqaror rivojlanishga xizmat qiladigan moliyaviy regulyatorlar roli, 
xalqaro moliyaviy tashkilotlarning yondashuvlari hamda yashil obligatsiyalar bozorining kengayishini ilmiy asosda tahlil 
qilgan.

Kalit soʻzlar: iqlim o‘zgarishi, moliyaviy xavf, barqarorlik, yashil moliya, bank sektori, sug‘urta bozori, tranzitsion xavflar, 
karbon izlari, ekologik investitsiyalar, xalqaro tashkilotlar.

Abstract: This article investigates the risk of global climate change and its impact on national economies, with a particular 
focus on the financial sector. The study analyzes the influence of climate change on economic stability, the investment 
environment, and the banking and financial system. Based on statistical data, the research highlights the role of both 
physical and transition climate risks in affecting asset values, credit exposures, insurance market vulnerabilities, and 
investment portfolios. Furthermore, the article discusses strategies for enhancing financial system resilience through 
green finance, environmental investments, climate stress testing, and the development of green bond markets. The 
authors emphasize the role of financial regulators and international financial institutions in promoting sustainable finance 
and advancing climate adaptation.

Key words: climate change, financial risk, resilience, green finance, banking sector, insurance market, transition risks, 
carbon footprint, environmental investments, international institutions.

Аннотация: В статье рассматривается риск глобального изменения климата и его влияние на экономику стран, 
особенно на финансовый сектор. Исследование фокусируется на анализе воздействия климатических изменений 
на экономическую стабильность, инвестиционный климат и банковско-финансовую систему. На основе 
статистических данных раскрыты физические и переходные климатические риски, влияющие на стоимость 
активов, кредитные потери, рынок страхования и инвестиционные портфели. Также рассматриваются стратегии 
повышения устойчивости финансовой системы посредством экологических инвестиций, климатических стресс-
тестов и расширения рынка «зеленых» облигаций. Авторы подчеркивают роль финансовых регуляторов и 
международных институтов в формировании устойчивого финансирования и продвижении повестки устойчивого 
развития.

Ключевые слова: изменение климата, финансовый риск, устойчивость, зеленое финансирование, банковский 
сектор, рынок страхования, переходные риски, углеродный след, экологические инвестиции, международные 
организации.

K I R I S H 
Bugungi kunda global iqlim o‘zgarishi insoniyat oldidagi eng dolzarb muammolardan biri bo‘lib, uning 

iqtisodiyot va moliyaviy sektor uchun xavfliligi darajasi ortib bormoqda. 2024-yil yakuniga ko‘ra, dunyo bo‘yicha 
387 ta yirik tabiiy ofat ro‘y bergan bo‘lib, bu holatlarning iqtisodiy zarari 360 milliard AQSh dollariga teng 
bo‘lganligini ko‘rishimiz mumkin [1].

Bu borada iqtisodiyotning ayrim tarmoqlari va sohalari iqlim o‘zgarishi risklarining ta’siriga ko‘proq moyil 
bo‘lib, ularga qishloq xo‘jaligi sektori, qurilish, energetika, savdo, transport, turizm hamda moliya sektori kabilarni 
kiritishimiz mumkin. Atrof-muhitni muhofaza qilish va global isishning oldini olishga qaratilgan chora-tadbirlarni 
moliyalashtirish uchun katta hajmdagi mablag‘ talab etilishi bois, iqlim o‘zgarishi risklarining oqibatlarini bartaraf 
etish jarayonida moliya bozorining ishtiroki eng muhim omillardan biri hisoblanadi.

Iqlim o‘zgarishining moliya sektoriga ta’siri ikki yo‘nalishda kuzatiladi. Birinchi ta’sir kanali bevosita moddiy 
xavflar bilan bog‘liq bo‘lib, ular fuqarolar va yuridik shaxslarning mulkiga, infratuzilmaga hamda davlat yerlariga 
zarar yetkazadi. Ikkinchi ta’sir kanali esa bilvosita bo‘lib, unda iqlim xavflarining moliya bozoriga bevosita 
ta’siri kuzatilmaydi, biroq bu omillar bozor siyosati va texnologiyalariga, bozor ishtirokchilarining kam uglerodli 
iqtisodiyotga o‘tishiga hamda yashil moliyalashtirish vositalaridan ko‘proq foydalanishiga jiddiy ta’sir ko‘rsatadi.

Mavzuga oid adabiyotlar tahlili 
Xalqaro valyuta jamg‘armasi (International Monetary Fund – IMF) va Jahon banki (World Bank) 

hisobotlarida asosan rivojlanayotgan mamlakatlar global iqlim xavflariga ko‘proq duch kelishi, natijada esa 
moliyaviy imkoniyatlarining ko‘p hollarda cheklanishi mumkinligi ta’kidlanadi.

Iqtisodiy hamkorlik va taraqqiyot tashkiloti (OECD) esa rivojlanayotgan mamlakatlarning barqaror 
rivojlanishini ta’minlashda yashil moliyalashtirish, iqlimga chidamli investitsiyalar va iqlim sug‘urtasi kabi 
moliyaviy mexanizmlar muhim omil ekanligini alohida qayd etadi.

“Yashil moliya tizimini takomillashtirish” (Network for Greening the Financial System – NGFS) mavzusidagi 
xalqaro anjumanda jahon mamlakatlari markaziy banklari va moliyaviy regulyatorlari iqlim risklarini moliyaviy 
barqarorlikka tahdid sifatida baholagan. Ushbu tarmoq fikricha, global iqlim xavflari “fizik risklar” – ya’ni tabiiy 
ofatlar bilan bog‘liq xavflar hamda “o‘tish risklari” – yashil iqtisodiyotga o‘tish davrida yuzaga keladigan moliyaviy 
yo‘qotishlar tarzida tasniflanadi.

Nobel mukofoti sovrindori iqtisodchi olim Uilyam Nordhaus ilk bor “iqlim iqtisodiyoti” (climate economics) 
tushunchasini ilmiy muomalaga kiritgan. Uning ishlab chiqqan DICE (Dynamic Integrated Climate-Economy) 
modeli orqali iqlim o‘zgarishi risklarining iqtisodiyotga qanday zarar yetkazishi mumkinligi tahlil qilingan.

Shuningdek, Nicholas Stern boshchiligidagi olimlar guruhi tomonidan o‘tkazilgan tadqiqotda global iqlim 
o‘zgarishining iqtisodiy zarari yalpi ichki mahsulotning (YaIM) 5–20 % gacha kamayishiga olib kelishi mumkinligi 
ta’kidlangan. Iqlimga investitsiya kiritish xarajatlari esa bu yo‘qotishlardan ancha kam bo‘lishi qayd etilgan.

T A D Q I Q O T  M E T O D O L O G I YA S I 
Tadqiqot jarayonida global iqlim o‘zgarishi xavfining mamlakat iqtisodiyoti va moliyaviy sektoriga ta’siri 

bo‘yicha samarali yondashuvlar hamda xorijiy davlatlarning ilg‘or tajribalari o‘rganildi.
Maqolada nazariy mulohaza, tizimli yondashuv, kuzatish, umumlashtirish va tahliliy sintez kabi ilmiy-

tadqiqot usullaridan samarali foydalanildi.

T A H L I L  V A  N A T I J A L A R 
Iqlim bilan bog‘liq xavflarning tahlilini amalga oshirishdan avval, ularning turli shakllariga to‘xtalish lozim. 

Iqlim xavflari ikki toifaga bo‘linadi: birinchisi – fizik xavflar, ya’ni to‘g‘ridan-to‘g‘ri tabiiy ofatlar bilan bog‘liq xavflar; 
ikkinchisi esa – o‘tish xavflari bo‘lib, ular siyosiy va texnologik o‘zgarishlar bilan bog‘liq bo‘ladi. Masalan, suv 
toshqinlari, issiq to‘lqinlar yoki o‘rmon yong‘inlari ishlab chiqarish zanjirini izdan chiqaradi, infratuzilmalarga 
jiddiy zarar yetkazadi. Shu bilan birga, “yashil siyosat” natijasida energetika, transport kabi iqtisodiyot 
tarmoqlarining tubdan qayta tashkil etilishi butun iqtisodiy tizimni o‘zgarishga majbur etadi. Natijada mamlakat 
iqtisodiyoti uchun ikki tomonlama bosim yuzaga keladi: bir tomondan tabiiy ofatlar, ikkinchi tomondan – siyosiy 
va texnologik o‘zgarishlar.

Iqtisodiyotga ko‘rsatilayotgan ushbu ikki tomonlama ta’sir moliyaviy sektorda ham bevosita o‘zgarishlarni 
yuzaga keltiradi. Masalan, banklar tomonidan iqlim xavfi yuqori bo‘lgan hududlarda ajratilgan kreditlarning 
qaytarilmaslik ehtimoli ortadi. Sug‘urta kompaniyalari esa zararlar hajmining oshishi natijasida o‘z majburiyatlarini 
bajarishda jiddiy qiyinchiliklarga duch kelmoqda. Bunga qo‘shimcha ravishda, investorlar iqlim risklarini inobatga 
olib, ESG – ya’ni atrof-muhitni muhofaza qilish, ijtimoiy mas’uliyat va adolatli boshqaruv tamoyillariga amal 
qiluvchi kompaniyalarga ustuvor sarmoya kiritmoqda. Bu holat moliyaviy sektorda yangi standartlar va chuqur 
transformatsiyalarni yuzaga keltirmoqda.

Moliyaviy sektordagi bu o‘zgarishlar mamlakatlarning umumiy iqtisodiyotiga turlicha ta’sir ko‘rsatmoqda. 
Rivojlangan davlatlar bunday iqtisodiy zararni yengillashtirish uchun yetarli moliyaviy va texnologik resurslarga 
ega bo‘lsa, rivojlanayotgan mamlakatlarda bu tahdidlarga qarshi kurashishda ko‘plab holatlarda zarur vositalar 
yetishmaydi. Natijada, iqlim bilan bog‘liq xavflarning intensivligi ortmoqda. Masalan, Bangladesh yoki ayrim 
Afrika mamlakatlarida har yili davlat byudjeti daromadlarining sezilarli qismi faqatgina tabiiy ofatlar oqibatlarini 
bartaraf etishga yo‘naltiriladi. Ayniqsa, gidroenergetika, suv resurslari va qishloq xo‘jaligi kabi birlamchi sohalar 
bevosita zarar ko‘radi.

Yuqorida keltirilgan tahdidlarni kamaytirish maqsadida xalqaro moliyaviy institutlar va davlatlar siyosatida 
muhim yo‘nalishlar ishlab chiqilmoqda. Jumladan, markaziy banklar bank tizimining iqlim xavflariga nisbatan 
bardoshliligini baholash maqsadida iqlim stress-testlari amaliyotini joriy etmoqda. Shu bilan birga, yashil 
moliyalashtirish vositalari – xususan, yashil obligatsiyalar va barqaror investitsiya fondlari orqali ekologik 
loyihalarni moliyaviy qo‘llab-quvvatlash choralari ko‘rilmoqda. Bularning barchasi global moliya bozorining iqlim 
xavfiga qarshi kurashdagi muhim rolini ko‘rsatadi.

2023-yilda jahonda jami 398 ta tabiiy ofat qayd etilgan bo‘lib, ular natijasida 250 milliard AQSh dollari 
miqdorida iqtisodiy zarar yetkazilgan. Sug‘urta kompaniyalari tomonidan esa 95 milliard dollar miqdorida 
to‘lovlar amalga oshirilgan. Ushbu raqamlar iqlim xavflarining mamlakatlar moliyaviy tizimlariga ta’siri tobora 
ortib borayotganini anglatadi(1-rasm).

1-rasm. 2023-yilda iqlim bilan bog‘liq risklar bilan bog‘liq asosiy ko‘rsatkichlar[2].

Iqlim o‘zgarishi xavfi mamlakatlarga nafaqat iqtisodiy zarar yetkazmoqda, balki yangi moliyaviy strategiyalar 
ishlab chiqilishiga ham turtki bo‘lmoqda, desak mubolag‘a bo‘lmaydi. Xalqaro ekspertlar prognozlariga ko‘ra, 
Yevropa Ittifoqidagi bank aktivlarining 30 foizi iqlim xavfiga duchor bo‘lishi kutilmoqda. Shu bilan bir qatorda, 

yashil obligatsiyalar bozori hajmi 600 milliard AQSh dollarini, ESG (Ekologik–ijtimoiy–boshqaruv) fondlari 
esa 8,4 trillion dollarni tashkil etmoqda. Bu holat moliyaviy sektorda barqarorlikni ta’minlashga qaratilgan 
investitsiyalar hajmi ortib borayotganini ko‘rsatadi. Quyidagi rasmda iqlim o‘zgarishi xavfi ta’sirida YaIMning 
kamayishi tendensiyasi kuzatilayotgan mamlakatlar aks ettirilgan.

. 
2-rasm. Iqlim riski va moliya bozorlariga oid ko‘rsatkichlar taqqoslanishi[3].

Rasm ma’lumotlaridan ko‘rinib turibdiki, ushbu mamlakatlarda – Mozambikda 3 %, Hondurasda 2,8 %, 
Bangladeshda 2,5 %, Nepalda 2,1 % va Filippinda 1,9 % miqdorida yalpi ichki mahsulot hajmining qisqarishi 
kuzatilmoqda. Ushbu ko‘rsatkichlar bu mamlakatlarda iqlim xavfiga qarshi aniq strategik yo‘nalishlar ishlab 
chiqilishi zarurligini taqozo etadi.

3-rasm. Iqlim o‘zgarishi oqibatida YaIM ning kamayishi kuzatilayotgan mamlakatlar[4].

X U L O S A  V A  T A K L I F L A R
Global iqlim o‘zgarishi hozirda nafaqat ekologik, balki chuqur iqtisodiy va moliyaviy inqiroz manbai sifatida 

yuzaga chiqmoqda. Statistik ma’lumotlar shuni anglatadiki, har yili yuzlab tabiiy ofatlar mamlakatlar iqtisodiyotiga 
sezilarli darajada zarar yetkazmoqda. Ushbu tahdidlarni yumshatish va moliyaviy barqarorlikni ta’minlash 
maqsadida quyidagi yo‘nalishlardagi vazifalarni amalga oshirish maqsadga muvofiq deb hisoblaymiz:

• mamlakatlarning iqtisodiy rivojlanish strategiyalariga iqlim o‘zgarishiga moslashuv komponenti majburiy 
element sifatida kiritish zarur. Xususan, sanoat, qishloq xo‘jaligi va infratuzilma sektorlarida barqarorlikka 

yo‘naltirilgan yondashuvlarni joriy etish, iqlimga chidamli infratuzilma loyihalariga ustuvorlik berish lozim 
(masalan, suv to‘plash inshootlari, suvsizlikka chidamli qishloq xo‘jaligi ekinlaridan foydalanish);

• iqlim barqarorligiga yo‘naltirilgan investitsiyalarni moliyalashtirish, xususan “yashil” obligatsiyalar uchun 
soliq imtiyozlarini joriy etish, ESG fondlari va yashil fintech loyihalarini qo‘llab-quvvatlovchi grant dasturlarini 
shakllantirish, shuningdek, davlat-xususiy sherikchilik asosida barqaror energetika va transport loyihalarini 
amalga oshirish;

• global iqlim xavfiga qarshi sug‘urtalash tizimi va noan’anaviy moliyaviy instrumentlar (iqlim obligatsiyalari, 
katastrofik sug‘urta polislari va boshqalar)dan keng foydalanish amaliyotini yo‘lga qo‘yish.

